Årsmøtesak 2025: Namnebyte i Indre Sunnfjord turlag?


Til årsmøtet 14.februar 2024 kom det inn forslag om å endre namn frå Indre Sunnfjord Turlag til Askvoll, Fjaler og Sunnfjord Turlag. Årsmøte ba styret arbeide vidare med saka og komme med sine vurderingar og forslag til vedtak på neste årsmøte (februar 2025). 

Bakgrunn:
Indre Sunnfjord turlag vart skipa 13.mai 1972. Laget dekka då kommunane Førde, Naustdal, Gaular og Jølster. I 1989 slutta IST seg til Sogn og Fjordane turlag (skipa i 1983), og vart dermed også del av DNT. I 1994 vart medlemsområdet til IST utvida til også å gjelde Askvoll og Fjaler. 

Omgrepet Indre Sunnfjord har vore nytta i mange samanhengar om tiltak/samarbeid som dekka dei fire kommunane som idag utgjer Sunnfjord kommune. Sunnfjord kommune vart skipa 1.1.2020 og kommunane Jølster, Gaular, Naustdal og Førde opphøyrde å eksistere. Regionen Sunnfjord eksisterer enno og dekkjer kommunane Askvoll, Fjaler, Sunnfjord, Flora-delen av Kinn kommune og deler av Bremanger kommune. 

Medlemsskap:
Medlemsskapet er i DNT. Medlemmer vert gjennom dette tilslutta det lokallaget som dekker området medlemmane bur i, basert på postnummer. 

Felles profilering av regionen Sunnfjord:
Sunnfjord Utvikling har gjennomført ein prosess initiert av næringslivet retta mot felles profilering og marknadsføring av regionen Sunnfjord (inkludert deler av Kinn kommune og Bremanger kommune). Her skil ein mellom kommunen Sunnfjord og regionen Sunnfjord. Sunnfjord utvikling har også på planen å utvikle dette arbeidet vidare til også å omfatte andre samfunnsområde, t.d. frivillig sektor. 

Styret sitt arbeid med saka: 
Styret har drøfta saka og også innhenta synspunkt frå tidlegare/noverande aktive i laget utanom styret (likt fordelt mellom indre og ytre deler av dekningsområdet). Det vert der peika på at det ikkje er noko stort krav frå medlemmane om namneendring. Det vert peika på at Indre Sunnfjord turlag er eit godt innarbeidd namn (merkevare), samstundes som det vert peika på inkonsekvensen i namnet opp mot det geografiske området laget dekkjer. Ved spørsmål om kva namnet bør verte om ein skulle skifte, er tilbakemeldinga at ein då bør velje Sunnfjord turlag. Dette knytt til at laget dekkjer storparten av regionen Sunnfjord, og at det vil betyr ei forenkling av namnet.   

Konsekvensar av namnebyte:
Eit namnebyte må kommuniserast godt ut til medlemmer og samarbeidspartar. Det vil betyr ein god del arbeid knytt til endringar/oppdateringar av heimeside, facebook, instagram, epost. Dette vil ikkje ha nemnande økonomiske konsekvensar. Utstyr som roll-ups, beachflagg, m.m. bør fornyast. Det vil vere praktisk å gjere dette samstundes med ev namnebyte. Vi har tre hytter med skilt som ved eit ev namneskifte bør får nye skilt på sikt. Oppslag på hyttene bør også fornyast ved ev namnebyte. Dette er uansett noko som skjer jamnleg, gjerne ein gong i året. Skilt som er nytta på stiane, har også Indre Sunnnfjord turlag trykt på. Dette er knytt til numerering av skilt/rute, og ev namneendring vil ikkje krevje endring her. 

Handsaming i styret:
Styret fremjar ikkje forslag til namneendring, men ser gjerne at årsmøtet drøftar/gjer vedtak i saka.



